
				Cette page a été validée par deux contributeurs. 

Mon bien, mon heur, ien foys vne victime 

Et voluntiers pour vous le ſacrifie.
¶ Non pas que mort le vueille preſenter

Mais tout viuant, qui meſt plus grand regret

Sans retenir vng ſeul bien en ſecret

Ny dung ſeul mal me voulloir exempter. 
¶ Auecques luy tout plaiſir ie renunce 

De veoir, douyr, de penſer, de parler,

Parquoy dennuy (point ne le fault celer)

Ien ay le marcq, ſi vous en auez lunce. 
¶ Sa grant bonte et ſa perfection 

Entretiendront en moy ceſte amour forte,

Qui naura fin tant que ie ſoye morte

En ce poinct ſeul iay conſolation. 
¶ Car deſperer iamais plus le rauoir

Layant laiſſè, ce ſeroit grant follie,

Ou il mourra par grand melancolie

Ou il fera daymer ailleurs deuoir.

